
Astelehenean, 2006ko urriaren 30an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

HERRI LAN, GARRAIO ETA KOMUNIKAZIO DEPARTAMENTUA
Errioxarekin hitzarmen bat egitea onetsi da Vianan eta Castejonen bi errepide hobetzeko

Astelehenean, 2006ko urriaren 30an.  Nafarroako Gobernuak protokolo baten testua onetsi du Errioxarekin sinatzeko Viana eta Castejongo udalerrietan errepide bi hobetzeko helburuz.

Hitzarmena beharrezkoa da, izan ere, Nafarroak proiektatutako obrak Errioxako errepidearen zati bat ukitzen du eta alderantziz, hortaz, ezinbestekoa da koordinatzea bi proiektuetako alderdi tekniko, administratibo eta ekonomikoak.
Dokumentua aurki sinatuko dute Alvaro Miranda Simavillak, Herri Lan, Garraio eta Komunikazio kontseilariak, eta Antonio Burgos Navajasek, Etxebizitza, Herri Lan eta Garraio kontseilariak, Errioxaren izenean.

Proiektuen xehetasunak

Nafarroari dagokion proiektuaren bidez, egokitu eta hobetu nahi da Castejongo iparreko sarbidea N-113 errepidean (Iruña-Madril). 

Zehatz-mehatz, maila desberdinetako bidegurutzea kendu nahi da N-113 eta LR-288 errepideen artean, N-113 errepidearen 77,620 kilometro puntuan. Haren arriskugarritasuna dela-eta, aipatu bidegurutzea Istripu Ugariko Tartetzat (TCA) jotzen da Nafarroako errepide saretik tarte arriskutsuak kentzeko planean (2006-2008).
Proiektuak aurreikusten duenez oraingo bidegurutzea kendu eta haren ordez eginen dira bi biribilgune itxi, N-113 errepidea azpitik zeharkatuko duen bide berri baten bidez lotuak. Bide berri hori trenbidearen ondotik igaroko da, izan ere, nahiko espazioa baitago orain trenbidea saihesteko erabiltzen den zubian. Obren aurrekontua 600.000 euro ingurukoa izanen da.
Errioxako Gobernuaren proiektuak, berriz, LR-131 eta Na-134 errepideak egokitu eta birmoldatu nahi ditu Kantabria Industrialdearen (Errioxa) eta Vianako Las Cañas industrialdearen artean.

Hitzarmenaren edukia
Hitzarmenaren arabera, Nafarroako Gobernuak Castejongo obrak proiektatu, egin, zuzendu eta finantzatuko ditu, Errioxako tartea barne. Halaber, Foru Erkidegoak kudeatu eta finantzatuko ditu Vianari dagokion proiektua egiteko behar diren desjabetzapenak.
Errioxako Gobernuak, berriz, Vianan aurreikusitako obrak proiektatu, egin eta finantzatuko ditu, nafar tartea ukitzen duena barne, eta Castejongo obrak egiteko behar diren lurrak Nafarroaren eskura jartzeko konpromisoa hartzen du.

TOKI ADMINISTRAZIO DEPARTAMENTUA
Artaxo-Irunberriko goi presioko ur hornidurak ukitzen dituen ondasun eta eskubideak okupatzea presakoa dela deklaratu da
Toki Administrazioak 10 kilometrotik gorako tutueria zabalduko du zerbitzu hau bermatzeko eta osorik finantzatuko du (1,5 milioi euro)
Astelehenean, 2006ko urriaren 30an.  Artaxo-Irunberriko goi presioko ur horniduraren proiektuak ukitzen dituen ondasun eta eskubideen okupazioa presakoa dela deklaratu du Nafarroako Gobernuak, nahitaezko desjabetzapenaren ondorioetarako. Aurrekontua 1.503.129,65 eurokoa da, eta Nafarroako Gobernuak osorik finantzatuko du.
Aipatu udalerrietan ur horniduraren arazoak badira, beraz, egoera hori konpontzeko beharrean oinarritzen da premia. Aurreikusitako exekuzio epea 5 hilekoa da.
Agoitz, Longida, Urraulbeiti eta Irunberriko Udalak goi presioko urez hornitzeko lanetan hainbat fase aurreikusi dira. Lehena eta Bigarrena dagoeneko eginak daude eta gaur egun hornidura Agoitzera iristen da. Hirugarren fase honetan  hornidura Irunberriraino eramanen da, izan ere, aurreko urteetan ur-eskasia izan baita.

Horretarako 10,3 kilometroko tutueria jarriko da, 250 mmko diametrokoa segunduko 45 litroko ur-emari baterako. Momentuz Irunberri hornituko da (1.426 biztanle). Obrek prest utziko dituzte erregistro eta harguneak eta horrela lotzen ahalko dira Urraulbeitiko kontzeju eta beste entitate (289 lagun), eta eskualdeko enpresak.

TOKI ADMINISTRAZIO DEPARTAMENTUA
Pitillasen NA-5332 errepidearen zeharbidea hobetzeak ukitzen dituen ondasun eta eskubideak okupatzea presakoa dela deklaratu da

Proiektuaren bidez, estuguneak sortzen diren alderdiak zabaldu eta erabiltzaileen segurtasuna handituko da

Astelehenean, 2006ko urriaren 30an.  Pitillasen NA-5332 errepidearen zeharbidea hobetzeko proiektuak ukitzen dituen ondasun eta eskubideen okupazioa presakoa dela deklaratu du Nafarroako Gobernuak, nahitaezko desjabetzapenaren ondorioetarako. Aurrekontua 463.635,54 eurokoa da, eta horietatik 88.253,24 euro Toki Administrazioak emanen ditu, Herri Lanek 309.574,77 euro eta Pitillasko Udalak 65.807,52 euro.

Premia justifikatzeko aipatzen da zirkulazioak eragiten duen estuguneak saihesteko beharra eta egoera horrek errepidearen erabiltzaileendako suposatzen duen arriskua. Lanak egiteko epea 13 hilabetekoa da.
Proiektu hau Mairagako Mankomunitateak sustatutako beste proiektu baten osagarria da. Bigarren proiektu honen bidez, zeharbide horretan bertan berritu nahi dira ur beltzak eta euri urak saneatzeko  sareak.
TOKI ADMINISTRAZIO DEPARTAMENTUA
Zizur Nagusi eta Gazolazko hondakin urak saneatzeko proiektuak ukitzen dituen ondasun eta eskubideak okupatzea presakoa dela deklaratu da

Proiektuaren bidez, saneamendu oinarrizko zerbitzuez hornituko da eskualdeko hiri eta industriako garapena
Astelehenean, 2006ko urriaren 30an.  Ardoi Sektoretik (Zizur Nagusia) eta Gazolazko jarduera ekonomikoetatik datozen hondakin urak saneatzeko proiektuak ukitzen dituen ondasun eta eskubideen okupazioa presakoa dela deklaratu du Nafarroako Gobernuak, nahitaezko desjabetzapenaren ondorioetarako.

Premia justifikatzen da beharra badagoelako Zizur Nagusi eta Gazolazko udalerriari hondakin urak saneatzeko azpiegitura egokiak eskaintzeko.

Zizur Nagusiko Udal Planaren Ardoi sektoreko urbanizazioen garapenak eta Gazolazko (Zizurreko Zendea) jarduera ekonomikoen sektorearen hedapenak eskatu izan dute eskualdeko hondakin urak saneatzeko ahalmena planifikatu eta handitzea. Oraingo eraikuntzako obrek 1.730 etxebizitza berri ekarriko dituzte, eta beste 1.140 etxebizitza gehiago aurreikusten dira epe laburrean. Gazolatzen, berriz, jarduera ekonomikoetarako erabiltzen diren 20,37 hektareaz landara , 3,43 hektarea gehiago aurreikusten dira. Hortaz, are beharrezkoago eta premiazkoagoa da, goi presioko sarea egitea hondakin urak saneatzeko Aratzuriko araztegiaren bidez.
HEZKUNTZA DEPARTAMENTUA
4,6 milioi euroko gastua onetsi da Ezkaban Haur eta Lehen Hezkuntzako Ikastetxe berria eraikitzeko
Astelehenean, 2006ko urriaren 30an.  Nafarroako Gobernuak 4.601.373,91 euroko gastu onetsi du Ezkaban (Iruña) Haur eta Lehen Hezkuntzako Ikastetxe berria eraikitzeko. Aipatu gastua hainbat urtetakoa da eta honelaxe finantzatuko da: 155.100 euro 2006. urteko aurrekontuaren kargura; 3.946.273,91 euro 2007ko aurrekontuen bidez; eta 500.000 euro 2008ko aurrekontuekin.
Iruñerriko hirigintza garapena Kontutan izanda eta haren ondoriozko demografia hazkundea Artika, Antsoain eta Iruñeko Errotxapea auzoaren arteko eskualdean, komenigarritzat jotzen da Haur eta Lehen Hezkuntzako Ikastetxe bat eraikitzea. Horretarako Iruñeko Udalak Hezkuntza Departamentuaren eskura jarri zuen E-1 hezkuntza dotazioko lursaila, Ezkaba Sektoreko Plan Bateratuari dagokiona eta 9.069 m2 dituena.

Proiektuaren erredakzioa OM ARQ S.L. enpresari esleitu zitzaion eta proiektua aurkeztu izan da dagoeneko. Bertan kalkulatzen da 4.601.373,91 euroko kostua obretarako. 
Proiektuaren deskribapena

Proiektuaren arabera, eraikinak forma lineal paraleloa hartuko du Ipar-Hegoalde norabidean dagoen plazarekiko, Ezkaba Plan Bateratuak zehazten duen nahitaezko lerrokatzearekin bat eginik.
Bi bolumenetan antolatzeak proposatutako beharren programak berak eskatzen du: gelak pieza handienean biltzen dira eta programaren gainerakoa pabilioi independiente batean kokatzen da, beiraz hornitutako pasabide baten bidez pabilioi nagusiarekin lotuta dagoena.
GIZARTE ONGIZATE, KIROL ETA GAZTERI DEPARTAMENTUA
NUPeri dirulaguntza bat ematea onetsi da adinekoendako “Esperientziaren ikasgela” programa egin dezan

Astelehenean, 2006ko urriaren 30an.  Nafarroako Gobernuak baimena eman dio Nafarroako Gizarte Ongizatearen Institutuko zuzendari kudeatzaileari 41.000 euroko dirulaguntza zuzena emateko Nafarroako Unibertsitate Publikoari (NUP) adinekoendako “Esperientziaren ikasgela” izeneko unibertsitateko prestakuntza programa egin dezan.

2001az geroztik, Nafarroako Gizarte Ongizatearen Institutuak diruz lagundu izan du programa hau adinekoei NUPiko titulu propioa eskuratzeko aukera eskaintzeko xedez, zehatz-mehatz, “Giza eta Gizarte Zientzien Unibertsitateko Titulua” deitzen dena.
GIZARTE ONGIZATE, KIROL ETA GAZTERI DEPARTAMENTUA
Gizarte Zailtasunean dauden Haur eta Nerabeak Artatzeko Planaren azkeneko ebaluaketa egiteko kontratua onetsirik
Astelehenean, 2006ko urriaren 30an.  Nafarroako Gobernuak baimena eman dio Familia zuzenari nagusiari laguntza kontratu bat egin dezan, Gizarte Zailtasunean dauden Haur eta Nerabeak Artatzeko Planaren azkeneko ebaluaketa (2002-2006 aldia) egiteko bai eta Egoitza Harrerako Baliabideen Ebaluaketa ere.

Aurrekontua 93.542 eurokoa da. Horietarik 43.230 euro 2006ko aurrekontuen kargura ordainduko dira eta 50.312 euro 2007an.
EKONOMIA ETA OGASUN DEPARTAMENTUA
Gobernuak Zor Publikoaren 83 milioi euroko jaulkipena onetsi du

Astelehenean, 2006ko urriaren 30an.  Nafarroako Gobernuak 83 milioi euroko zor jaulkipena onetsi du gaurko bilkuran Nafarroako Zorraren 2. obligazio  jaulkipena partez berritzeko, izan ere, 2006ko abenduaren 19an epemuga baitu. 


Jaulkipena obligazio arrunten bitartez eginen da -bakoitza 1.000 euroko balio izendunekoa eta parean jaulkia-, eta korritu tasa finkoa bigarren mailako merkatuko antzeko aktiboen errentagarritasunaren arabera finkatuko da. Interesen ordainketa urterokoa izanen da eta epemuga gaindituta eginen da. Amortizazioa ere parean izanen da jaulkitzen den egunetik hamabost urtera.

INDUSTRIA ETA TEKNOLOGIA, MERKATARITZA ETA LAN DEPARTAMENTUA
Gobernuak 1,2 milioi euro inbertituko ditu nekazaritzako bioteknologia arloko I+G proiektuak bultzatzeko

Astelehenean, 2006ko urriaren 30an.  Nafarroako Gobernuak 1,2 milioi euroko inbertsioa onetsi du gaurko bilkuran Nekazaritzako Bioteknologiaren Institutuak 2006-2009 aldian eginen dituen I+G proiektuak diruz lagundu eta bultzatzeko. Aipatu institutua entitate mistoa da ondoko erakunde hauek osatuta: Nafarroako Gobernua, Ikerkuntza Zientifikoen Goi Kontseilua eta Nafarroako Unibertsitate Publikoa.
INDUSTRIA ETA TEKNOLOGIA, MERKATARITZA ETA LAN DEPARTAMENTUA

808.390 euroko hainbat urtetarako gastua onetsi da I+G+B proiektuetarako dirulaguntzen zain dauden eskariak tramitatzeko


Astelehenean, 2006ko ekainaren 26an.  Nafarroako Gobernuak 808.390,33 euroko hainbat urtetarako gastua onetsi du gaurko bilkuran ikerkuntza, garapen eta berrikuntza (I+G+B) proiektuetarako dirulaguntzen zain dauden eskariak tramitatu ahal izateko. Gastua 2007tik 2009ra bitarteko aurrekontuen kargura ordainduko da eta dirulaguntza jasoko duten proiektuen bidez 6,4 milioi euroko inbertsioa eginen da.

Dirulaguntzak erabiliko dira I+G+B proiektuak egiteko enpresek sinatu maileguen interes-hobariak emateko. Proiektu hauen iraupena urte bat eta hiru urte bitartekoa izan daiteke, beraz, dirulaguntza hauek behar bezala kudeatzeko ezinbestekoa da gastua konprometitzea heldu diren ekitaldietako aurrekontuen kargura.
KULTURA ETA TURISMO DEPARTAMENTUA
Dokumentu Ebaluaketa Batzordearen arautzea onetsi da


Astelehenean, 2006ko ekainaren 26an.  Nafarroako Gobernuak Foru Dekretu bat onetsi du Dokumentu Ebaluaketa Batzordearen osaera, antolaketa eta funtzionamendua arautzeko Erregelamendua biltzen duena. Aipatu batzordea organo aholku-emailea da Kultura eta Turismo Departamentuari atxikitua.

Dokumentu Ebaluaketa Batzordearen xedea da dokumentuen balorazioa, hautaketa eta kontsulta ebaztea haiek gorde ala deuseztatu behar direla erabakitzeko. Halaber, kontsulta epeak ebazten du, irizpide administratibo, fiskal, juridiko eta ikerkuntzakoen arabera.
OSASUN DEPARTAMENTUA
Hainbat urtetarako gastu onetsi da Reina Sofía Ospitaleko pazienteen elikadurarako eta hango kafetegirako


Astelehenean, 2006ko ekainaren 26an.  Nafarroako Gobernuak 3,9 milioi euroko gastua onetsi du gaurko bilkuran Reina Sofia Ospitaleko pazienteen elikadurarako eta hango kafetegia ustiatzeko 2007-2010 aldirako.

200. urteari dagokion gastua 870.000 eurokoa da elikadurarako eta 20.000 eurokoa kafetegia ustiatzeko.

